
ХРОНІКА ВЫЗВАЛЕННЯ ВІЦЕБСКАЙ ВОБЛАСЦІ 

 

Докшыцкі раён 

 

Тэрыторыя Докшыцкага раёна была акупіравана нямецка-фашысцкімі захопнікамі ў пачатку 

ліпеня 1941 года. За час акупацыі фашысты спалілі 107 вёсак, з іх 3 не адрадзіліся, знішчылі ў 

Докшыцах і раёне каля 5 тысяч чалавек. 

На тэрыторыі раёна дзейнічалі Докшыцкае і Бягомльскае падполле, падпольныя райкамы: 

Бягомльскі (03.08.1942–28.06.1944) і Докшыцкі (28.09.1943–01.07.1944) райкамы КП(б)Б, Бягомльскі 

(08.1942–28.06.1944) і Докшыцкі (01.10.1942–01.07.1944) райкамы ЛКСМБ, партызанскія брыгады 

«Жалязняк», імя У. І. Леніна, імя Ракасоўскага, М. М. Нікіціна, «Дзядькі Колі», імя Даватара, імя ЦК 

КП(б)Б, асобны атрад «Баявы», асобны атрад І. М. Кузіна, 1-я Антыфашысцкая брыгада. 

Раён вызвалены войскамі 1-га Прыбалтыйскага і 3-га Беларускага франтоў у ходзе Полацкай 

(29 чэрвеня – 4 ліпеня 1944) і Мінскай (29 чэрвеня – 4 ліпеня 1944) наступальных аперацый. 

Баявыя дзеянні вялі злучэнні 1-га стралковага корпуса і 10-я гвардзейская танкавая брыгада 

43-яй арміі 1-га Прыбалтыйскага фронту, часці 72-га стралковага корпуса 5-ай арміі і 3-га 

гвардзейскага механізаванага корпуса 3-га Беларускага фронту. Гарадскі пасёлак Бягомль 

вызвалены 1 ліпеня 1944 года часцямі 277-ай стралковай дывізіі ва ўзаемадзеянні з 7-ай 

механізаванай брыгадай і партызанскай брыгадай «Жалязняк» у ходзе Мінскай аперацыі. Горад 

Докшыцы вызвалены 2 ліпеня 1944 года часцямі 306-ай стралковай дывізіі, 10-ай танкавай брыгады 

і 1203-ім самаходным артылерыйскім палком 43-яй арміі ва ўзаемадзеянні з 1-ым атрадам 

партызанскай брыгады «Жалязняк». 

НАБЛІЖАЛІ ЧАС ВЫЗВАЛЕННЯ 

 

Развіваючы наступленне пасля прарыву абароны праціўніка пад Віцебскам, 277-я 

стралковая дывізія і яе палкі пры падтрымцы танкаў і авіяцыі, імкліва рухаліся наперад, знішчаючы 

на сваім шляху варожыя апорныя пункты. Нямецкія войскі на ўсім фронце 5-ай арміі паспешліва 

адступалі, пакідаючы за сабой атрады прыкрыцця, імкнуліся як мага хутчэй выйсці за раку Бярэзіну. 

Але туды імкнуліся і злучэнні 5-й арміі, а ў іх ліку і воіны 850-га стралковага палка 277-ай стралковай 

дывізіі. За суткі яны праходзілі з баямі па 35–40 кіламетраў. 

 

Вось што піша ў сваіх успамінах камандзір гэтага палка Д. К. Марозаў: 

«Выхад да ракі ствараў спрыяльныя ўмовы для далейшага наступлення нашых войск. Моцна 

забалочаная пойма ўскладняла падход да ракі войскаў і асабліва баявой тэхнікі. Гітлераўцы ўзвялі 

на правым беразе шматлікія інжынерныя збудаванні, якія павінны былі зрабіць гэты рубеж 

непрыступным. Перадавы атрад 2-га стралковага батальёна нашага палка пад камандаваннем 

капітана І. П. Луева з баямі выйшаў да Бярэзіны. Аднак на падыходзе да вёсак Кальнік, Бабцы і 

размешчанага ў гэтым раёне моста нашы салдаты былі спынены арганізаваным агнём праціўніка. 

З гэтага вынікала, што трэба шукаць іншае месца для фарсіравання Бярэзіны. Распыталі 

высланых для сувязі з Чырвонай Арміяй разведчыкаў з партызанскай брыгады «Жалязняк». Яны і 

расказалі, дзе можна абысці найбольш моцна абароненыя ўчасткі, каб ударыць па іх з флангаў і 

тылу. 

Камандзір 277-ай стралковай дывізіі генерал С. Т. Гладышаў выклікаў на камандны пункт 

камандзіраў палкоў і паставіў ім задачы: 854-ы стралковы полк павінен наступаць уздоўж шашы 

Лепель – Бягомль і актыўнымі дзеяннямі скоўваць сілы праціўніка, 850-ы стралковы полк тым часам, 

рухаючыся ў 2–3-х кіламетрах на поўнач ад гэтага напрамку, балотамі дасягае Бярэзіны на ўчастку, 

які лічыцца непраходным, і там перапраўляецца праз яе. Затым ён павінен выйсці да Бераснёўкі і 

адтуль ударыць па Бабцы, у тыл ворагу, тым самым забяспечыўшы фарсіраванне Бярэзіны 

галоўнымі сіламі дывізіі. 

І вось на світанку мой 850-ы стралковы полк партызанскімі сцежкамі, па калені ў балотнай 

жыжцы, рушыў у абход фашысцкай абароны. Хутка полк дасягнуў таго месца, дзе Бярэзіна 

працякала чатырма забалочанымі пратокамі, кожная шырынёй да 30 метраў. 

Натуральна, што ў падраздзяленнях палка былі толькі лёгкія пераправачныя сродкі, ды і тых 

мала. Таму я загадаў камандзірам батальёнаў пераправу наладзіць на паплаўках: салдацкія палаткі 

набівалі сухім галлём і звязвалі іх у нешта, што нагадвала плоцікі. Многія ж воіны пераплывалі 

самастойна. Такі спосаб фарсіравання заняў, канечне, многа часу, але затое ён аказаўся 

надзейным, ды значных страт не было. 

Полк пераправіўся на процілеглы бок ракі, застаўшыся незаўважаным немцамі, пазіцыі якіх 

размяшчаліся ў некалькіх кіламетрах на поўдзень. Байцы вельмі стаміліся, але ніхто і не думаў аб 

адпачынку. Я загадаў камандзіру 2-га стралковага батальёна капітану І. П. Луеву імклівай атакай 



авалодаць вёскамі Кальнік і Бабцы, што і было зроблена. У гэтым баі вызначыліся кулямётчык 

А. Грыцук і аўтаматчык Ф. Замяцін, якія агнём і гранатамі знішчылі 3 варожыя кулямётныя разлікі. 

Пасля пераправы праз Беразіну 7-я механізаваная брыгада, 850-ы стралковы полк павялі 

рашучае наступленне на Бягомль, а за імі рухаліся наперад асноўныя сілы 277-ай стралковай дывізіі. 

У гэты ж самы час партызаны брыгады «Жалязняк» у межах Бягомля, Мсціжы, Кромавічаў, 

Вітуніч, Пустаселля перакрылі ўсе шляхі адыходу праціўніка, паралізавалі рух яго транспарту па 

дарогах Бягомль – Зембін і Мсціж – Плешчаніцы. 

Неўзабаве 850-ы стралковы полк падышоў ушчыльную да Бягомля і завязаў бой на яго 

ўскраіне. 

Праціўнік упарта супраціўляўся. Аднак пасля моцнага артылерыйскага і мінамётнага агню 

полк трыма батальёнамі перайшоў у атаку і праз 2 гадзіны авалодаў Бягомлем. У гэтай аперацыі 

вызначыліся 2-і і 3-і батальёны». 

 

Колькі людзей, столькі і ўражанняў. І гэта зразумела. Кожны ацэньвае са сваёй пазіцыі. 

Вось якім паўстаў Бягомль перад вачамі байца 277-ай стралковай дывізіі Л. П. Ізюмава пасля 

праходу праз пасёлак перадавых сіл нашай арміі: 

«Справа ад магісталі ўсе індывідуальныя дамы былі спалены. На заходняй ускраіне, дзе, 

напэўна, была МТС, таксама адны сцены. У кутку будыніны – невялікая ёмістасць для гаручага, на 

якой вапнавым каменьчыкам па-нямецку напісана «Бягомль». Я ўзяў такі самы каменьчык, 

перакрэсліў нямецкі надпіс і напісакў па-руску «Бегомль». Потым мы выйшлі на плошчу, дзе стаяла 

чатыры каробкі вялікіх дамоў, пасля кароткага адпачынку мы рушылі далей». 

У гэты ж час ішло наступленне ў раёне горада Докшыцы 306-ай стралковай дывізіі, якой 

камандаваў генерал-маёр Міхаіл Іванавіч Кучаравенка. Гэта злучэнне ўваходзіла ў склад 1-га 

стралковага корпуса  пад камандаваннем Героя Савецкага Саюза генерал-лейтэнанта Мікалая 

Аляксеевіча Васільева. 

Вось як разгортваліся баі за цяперашні райцэнтр.  

У сістэму Докшыцкага апорнага пункта ўваходзілі два цагляныя будынкі, якія дазволілі 

немцам трымаць перад перакрыжаваным агнём на глыбіню да 800 метраў шашу і подступы да 

Докшыц. Гэтыя ўмацаванні штурмавала 5-я рота 935-га стралковага палка. Пад шквальным агнём 

праціўніка байцы смела прасоўваліся наперад, узбіраючыся наверх па крутым схіле лагчыны. Пры 

падыходзе да яе параніла ротнага камандзіра, а немцы ў гэты час пачалі абыходзіць два 

правафланговыя ўзводы і адкрылі адсечны агонь. Чырвонаармеец Г. І. Байбекаў убачыў, што хутка 

да параненага камандзіра падыдуць ворагі. Не звяртаючы ўвагі на небяспеку для жыцця, ён разам 

з трыма чырвонаармейцамі паўзком пераадолеў паласу, якая моцна прастрэльвалася, а потым, 

падняўшыся ва ўвесь рост, прарваўся скрозь нямецкі ланцуг да месца, дзе ляжаў камандзір. Тры яго 

таварышы былі забіты, а Байбекаў адцягнуў параненага камандзіра ў лагчыну, а потым разам з 

санітарамі вынес яго з поля бою. 

У баі за Докшыцы вызначыўся артылерыйскі разлік старшыны Мелянкова. Рухаючыся ў 

баявых парадках пяхоты, ён прамой наводкай расстрэльваў контратакуючых немцаў і падаўляў 

агнявыя кропкі, якія перашкаджалі прасоўванню пяхоты. У гэтым баі ягоным разлікам было знішчана 

5 кулямётных кропак, каля 30 салдат, падбіты нямецкі танк і адбіта контратака ворага. 



У гэтым жа баі загінуў намеснік камандзіра па палітчасці 2-га стралковага батальёна 935-га 

стралковага палка капітан Калашнікаў. 

У вызваленні Докшыц разам з дзеючымі часцямі Чырвонай Арміі мужна змагаліся партызаны 

1-га атрада партызанскай брыгады «Жалязняк». 2 ліпеня райцэнтр быў ачышчаны ад фашысцкіх 

захопнікаў. 

 

А. Бабака,  

дырэктар Бягомльскага музея народнай славы 

 

 


